
“Интернационалист яугирҙар һәм локаль һуғыштарҙа 
ҡатнашыусылар иҫтәлегенә һәйкәл” проект эше 
Әфған, Украина, Ҡарабах…

Һуғыш шауҡымдары һәр ерҙә.

Башҡортостан!    Һин зәңгәр күк иле, 

Тыныс тормош гөрләй ереңдә.
Бөйөк Еңеүгә инде етмеш йылдан артыҡ үтһә лә, һуғыш аянысы һаман янап тора. Тирә-яҡта һуғыш шауҡымдары бөгөн дә булһа әле яңрай, бик аяныс. Тыныс тормошта йәшәгән кеүек булһаҡ та, илебеҙ тыныслығы өсөн иғлан ителмәгән һуғыштарҙа һалдаттарыбыҙ һәләк була. Шуның өсөн дә  район үҙәгендә герой-революционер Степан Востерцов исемендәге паркта 2014 йылдың 11 октябрендә  Интернационалист яугирҙар һәм локаль һуғыштарҙа ҡатнашыусылар иҫтәлегенә һәйкәл асылды.
Был һәйкәл афғансыларҙы, Тажикстан, Абхазия һәм башҡа хәрби хәрәкәттәрҙә ҡатнашҡан, Ватан алдында изге бурысын үтәгәндәрҙе берләштереүсе изге урынға әүерелде, сөнки ысын ир-егеттәр хәрби дуҫлыҡ ҡиммәтен яҡшы белә…
14 меңдән артыҡ совет һалдатын йотҡан ҡәһәр һуғышта республикабыҙҙан 9 мең һалдат һәм офицер хәрби бурысын үтәгән, шуның 341-е һәләк булған. Ҡырыҫ тәбиғәтле, ҡырағай афған ерендә һәләк булыусылар араһында беҙҙең район егеттәребеҙ ҙә бар. Улар – ысын бөркөттәр, ысын патриоттар. Мәрмәрҙән яһалған обелискка һуғышта башын һалған 8 фронтовиктың исем-шәрифе уйып яҙылған. Шулар араһында беҙҙең гимназияны  тамамлаған Мәхмутов Айҙар Ғабдрахман улы ла бар.
Иғлан ителмәгән һуғышта һәләк булғандарға һәйкәл асыу – тере һалдаттарға булған хөрмәт-ихтирам ул. Күрһәтелгән ҡәҙер-хөрмәт ысын ил батырҙарының ҡанһыраған йөрәктәрен, ғазаплы күңелдәрен тамсы ғына булһа ла йыуатҡандыр тип ышанғы килә.

Йылдар үтеү менән ил тарихында, ир-азаматтарҙың йөрәгендә уңалмаҫ яралар ҡалдырған һуғыштар онотолмай, юғалтыу ғазаптары, сәскәләй генә йәш ғүмерҙәрҙең иртә өҙөлөүҙәре хәтерҙә яңыра, күңелдәрҙе һағышҡа сорнай!
Онотмайыҡ  һәләк  булғандарҙы,
Һәр иртәлә иҫкә алайыҡ.
Үткән саҡта  һәйкәл итәгенә,
Хөрмәт итеп, сәскә  һалайыҡ.
Юҡ, онотмайбыҙ беҙ уларҙы, рәхмәт йөҙөнән хәтерләйбеҙ. Степан Вострецов паркында урынлашҡан был һәйкәлгә беҙҙең гимназия уҡыусылары күҙәтселек итә. Йыл әйләнәһенә унда эш гөрләй. Ҡышын ҡарын көрәһәк, көҙөн япраҡтарҙан арындырабыҙ, йәйен иһә бесәнен сабып, сүп-сарҙан таҙартып торабыҙ. 

Был һәйкәл төрлө саралар үткәреү урынына әүерелде. 9 Май Бөйөк Еңеү көнө булмаһынмы,  23 февраль байрамымы, терроризмға ҡаршы көрәш акцияһымы – бөтә халыҡ ошонда йыйыла. Бындай көндәрҙе һәйкәл шау сәскәгә күмелә. 
Халҡыбыҙ үткән тарихты, үҙебеҙҙең батырҙарыбыҙҙы оноторға хаҡыбыҙ юҡ, шуның өсөн дә бөгөн мин ошо һәйкәл тураһында һөйләп үтергә булдым. Был һәйкәл- үҙе бер тарих, үҙе бер мөғжизә. 

Хөрмәтле уҡыусылар, ҡунаҡтар, Дүртөйлөләр! Һеҙҙең иһә алдағы тормошогоҙ ҙа күк йөҙө кеүек аяҙ, ғүмерегеҙ матур йыр кеүек, күңелдәрегеҙ көр, йөҙөгөҙ һәр саҡ көләс булһын. Иғтибарығыҙ өсөн ҙур рәхмәт.
Башҡарҙы: 8 класс уҡыусыһы Хәсәнова Зарина
